
મુનિભિઃ કૃતં રામસ્તોત્રમ્ ૧૧

મુનય ઊચુઃ ।
નમસ્તે રામચન્દ્રાય લોકાનુગ્રહકારિણે ।
અરાવણં જગત્કર્તુમવતીર્ણાય ભૂતલે॥ ૬૩॥
તાટકાદેહસંહર્ત્રે ગાધિજાધ્વરરક્ષિણે ।
નમસ્તે જિતમારીચ સુવાહુપ્રાણહારિણે॥ ૬૪॥
અહલ્યામુક્તિસન્દાયિપાદપઙ્કજરેણવે ।
નમસ્તે હરકોદણ્ડલીલાભઞ્જનકારિણે॥ ૬૫॥
નમસ્તે મૈથિલીપાણિગ્રહણોત્સવશાલિને ।
નમસ્તે રેણુકાપુત્રપરાજયવિધાયિને॥ ૬૬॥
સહલક્ષ્મણસીતાભ્યાં કૈકેય્યાસ્તુ વરદ્વયાત્ ।
સત્યં પિતૃવચઃ કર્તું નમો વનમુપેયુષે॥ ૬૭॥
ભરતપ્રાર્થનાદત્તપાદુકાયુગુલાય તે ।
નમસ્તે શરભઙ્ગસ્ય  સ્વર્ગપ્રાપ્ત્યૈકહેતવે॥ ૬૮॥
નમો વિરાધસંહર્ત્રે ગૃધ્રરાજસખાય તે ।
માયામૃગમહાક્રૂરમારીચાઙ્ગવિદારિણે ॥ ૬૯॥
સીતાપહારિલોકેશયુદ્ધત્યક્તકલેવરમ્ ।
જટાયુષં તુ સન્દહ્ય તત્કૈવલ્યપ્રદાયિને॥ ૧.૪૪.૭૦॥
નમઃ કબન્ધસંહર્ત્રે શવરીપૂજિતાઙ્ઘ્રયે  ।
પ્રાપ્તસુગ્રીવસખ્યાય કૃતવાલિવધાય તે॥ ૭૧॥
નમઃ કૃતવતે સેતું સમુદ્રે વરુણાલયે ।
સર્વરાક્ષસસંહર્ત્રે રાવણપ્રાણહારિણે॥ ૭૨॥
સંસારામ્બુધિસન્તારપોતપાદામ્બુજાય તે ।

નમો ભક્તાર્તિસંહર્ત્રે   સચ્ચિદાનન્દરૂપિણે॥ ૭૩॥
નમસ્તે રામભદ્રાય જગતામૃદ્ધિહેતવે ।
રામાદિપુણ્યનામાનિ જપતાં પાપહારિણે॥ ૭૪॥
નમસ્તે સર્વલોકાનાં સૃષ્ટિસ્થિત્યન્તકારિણે ।
નમસ્તે કરુણામૂર્તે ભક્તરક્ષણદીક્ષિત॥ ૭૮૫॥
સસીતાય નમસ્તુભ્યં વિભીષણસુખપ્રદ ।
લઙ્કેશ્વરવધાદ્રામ પાલિતં હિ જગત્ત્વયા॥ ૭૬॥
રક્ષ રક્ષ જગન્નાથ પાહ્યસ્માઞ્જાનકીપતે ।
સ્તુત્વૈવં મુનયઃ સર્વે તૂષ્ણીં  તસ્થુર્દ્વિજોત્તમાઃ  ॥ ૭૭॥
ઇતિ શ્રીસ્કન્દપુરાણે બ્રહ્મખણ્ડે સેતુખણ્ડે ચતુશ્ચત્વારિંશા  - ધ્યાયાન્તર્ગતં

મુનિભિઃ કૃતં શ્રીરામસ્તોત્રં સમાપ્તમ્ ।
સ્કન્દપુરાણ । બ્રાહ્મખણ્ડ । સેતુખણ્ડ । અધ્યાય ૪૪/૬૩-૭૬॥

